
Canavar ayın 19-da Gagauziyada 
bakıldı sovet rejımının tarafından 
1946-1947 yıllarda gagauzlara karşı 
zorlan yapılan aaçlık genoțidını an-
mak için “Aaçlık kurbannarını An-
mak Günü”.

Ceviz ayın (sentäbri) ayın 30-da Başküüyüdä, Gagauziya kultura Upravleniyasının çalışmalarınnan, geçti pek 
meraklı bir sıra: «КУЛЬТУРНОЕ НАСЛЕДИЕ: история и современность» (“KULTURA VARLII: istoriya hem 
büünkü zaman” – çeviri “Ana Sözü”) Bilim-praktika konferențiyası.

“KULTURA VARLII: istoriya hem büünkü 
zaman” Bilim-praktika konferențiyası

Gagauziyada
Aaçlık kurbannarını 
Anmak Günü

2025 yılın Canavar ayın (oktäbri) 
9-da Türkiye Prezidentı Recep Tay-
yip ERDOĞAN imzaladı bir zakon, 
angısına görä türk soylu yabancıla-
ra Türkiyedä işlemelerinä kolaylık 
verildi.

Türkiye Respublikası Prezidentı 
Recep Tayyip ERDOĞANın Canavar 
ayın (oktäbri) 9-da imzaladıı imzala-
dıı № 2527 “Türk soylu yabancıların 
Türkiyedä işlemelerinä hem zana-
atlarını serbestçä yapabilmelerinä, 
devlet, özel firma, kuruluş ya da iş 
erlerindä çalıştırılmabilmelerinä iliş-
kin” Zakona görä, kimi bürokrat en-
gelleri ortadan kaldırılêr hem bütün 
dünnädä türk soylu insannara, onna-
rın arasında gagauzlar da, Türkiyedä 
kendilerinä iş bulmak yolunu kuralla-
rını kolaylaştırêr.

Bu zakona görä, türk soylu yaban-
cılar, Türkiye vatandaşları gibi, lääzım 
devlet İş Odalarında registrațiya yap-
sınnar. Bu eni kurallar izin vermeer ya-
bancılar Türkiyedä askerlik yapsınnar 
hem özel serviçlerdä işlesinnär. Bun-
dan kaarä onnarın hakları olmayacêk 
seçimnerdä dä oy kullamaa.

Canavar ayın (oktäbri) 27-dä 
saat 22:48-dä Türkiyenin Balıkesir 
bölgesinin Sındırgı rayonunda 6,1 
bal magnituda er tepremesi oldu. 

Türkiyenin Üstolan Durumnarı Up-
ravleniyasının (AFAD) bildirdi, ani er 
tepremesindän can kayıbı yok, sade 
kullanılmayan 3 bina hem bir iki katlı 
tükän yıkıldı.

Moldova Respublikasının kultu-
ra ministerliindä Gagauziyadan taa 
üç muzey akreditațiyayı geçip, ken-
dilerinin Moldova Respublikasının 
milli muzeyleri sistemasında status-
larını dooruladılar.

Bu karara görä Gagauziyadan bu 
muzeylär akreditațiyayı geçtilär:

– Çadır kasabasının istoriya hem et-
nografiya muzeyi;

– Çeşmäküyün V. A. Derkaç adına 
istoriya hem tarafı aaraştırma muzeyi;

– Ütülü küüyün istoriya hem tarafı 
aaraştırma muzeyi.

Türk soylu yabancılara 
Türkiyedä işlemelerinä 
kolaylık verildi

5-ci sayfada

Taa üç muzeyimiz 
akreditațiyayı geçti

Türkiyedä er tepremesi 
– bu kerä Balıkesirdä

Canavar ayın 29-da Türkiye Kişinev Büükelçisi Uygar Mustafa SERTEL 
hem Canabisiznin eşi Özlem SERTEL, Türkiye Respublikasının kuruluşun 
102-ci yıldönümünnän ilgili olarak, Türkiye Milli Günü reçepțiyası verdilär.

Türkiye Respublikasının kuruluşun
102-ci yıldönümü reçepțiyası

Türkiye Milli Günü reçepțiyasında Büükelçi Uygar Mustafa SERTEL, Tür-
kiye Respublikasının kuruluşun 102-ci yıldönümünnän hepsi katılannarı kutla-
yarak, yortulu bir söz tuttu. Arkadan da Türkiye Respublikası Prezidentı Recep 
Tayyip ERDOĞANın Türkiye Respublikası kuruluşun 102-ci yıldönümünnän 
ilgili yortulu mesajını okudu.

Moldova tarafından kutlama sözünnän nasaat etti Moldovanın vițe-premyer-
ministrusu, infrastruktura hem regionnar ilerlemesi işlerindä ministru Vladimir 
BOLEA.



Nicä taa 
sora belli oldu, 
o saatlarda 
polițiya hem 
karabinerlar ta-
rafından yıvın 
korumak altına 
alınan Gagauz 
Yeri Başkannık 
komitetı hem 
Halk Toplu-
şu binasında, 
SİS direkto-
ru Alexandru 
MUSTEAȚA 
buluşmuş Halk 
Topluşu Başı 
Dimitriy KONSTANTİNOVlan hem 
Gagauziyanın öndercilerinnän.

Bu buluşma hem orada ortaya ko-
yulan fikirlär için Moldova güvennik 
hem informaţiya slujbasının (SİS) ta-

Esaba alarak MSKanın sonuç pro-
tokollarını, KSın tarafından tanınan 
101 deputatların arasında: “Çalışmak 
hem Birlik” (PAS) partiyasında 55 
mandat, “Soțialistların, komunistların, 
Moldovanın ürää hem gelecää patrio-
tika bloku” 26 mandat, “Alternativa” 
bloku – 8 mandat, “Bizim partiya” par-
tiyası – 6 mandat, “Evdä demokratiya” 
(PPDA) partiyası – 6 mandat.

KSın bu tanıma kararından sora, 
Prezidentın emirinä görä, Moldova 
parlamentın ilk toplantısı Canavar ayın 
(oktäbri) 22-dä oldu. Oturuşu götür-
dü deputat Zinaida GREÇANAYA. 
Oturuşta Moldova Konstituțiya sudu 
başı Domnika MANOLE sudun kara-
rını okudu. Ayrıca Moldova Prezidentı 
Maya SANDU da bir nasaatlan depu-
tatların önündä söz tuttu.

Bu oturuşta, iki kandidatın arasın-
dan  parlamentın spikerı İgor GROSU 

Cambazlar oynadı oyunu
Kıvradıp çoyunun boyunu,
Sansın üzüp koyunu,
Cambazlar oynadı oyunu,
Çalıp insanın oyunu.

Cambazlıklan gelip kuvedä,
Cücelär erleşti erindä.
Yalannan, korkuylan sokup dertlerä,
Tükürdülär insannaa, devletä.

İnsan sa – koyun. Düşüner: hiç olmaz,
Canavar sürüyä dä urmaz,
Birär-birär kapacêk, 
Kalanı da diri kalacêk.

Ama iş bölä olmayacêk,
Sürü kasaplaa koolanacêk,
Kasapta koyun kannarı akacêk,
Paralar keseyä damnayıp batacêk.

Cambazlar kuvettä kalacêk,
İstedii işleri pişircek.
Cambazlıklan oynadıp eceli –
Kırıp, battırıp kaderi.

Annamayıp kendisindän
iirenendiini
Näända gördün dooruluk
Bu yalancı dünnedä.
Herersi sade bokluk,
Yalancılar hep geler kuvedä.

Adêêrlar eri, Topraa hem gökü:
Sade ayır onnarı.
Sora dönerlär götü –
Yalayan yalasın yannarı.

Adêêrlar balı, kuş südünü,
Alttan götürüp parayı.
Geсäylän gündüz, kıpmadaan gözünü,
Sömürerlär hep dolayı.

Yannarına alıp hırsızı,
Yalancıyı, satkın arsızı,
Sündükleri, esapsızı,
Soyup ta soyêrlar halkımızı.

Bunnara da atıp bir kemik,
Şen güleräk maskarayı,
(zerä imiksizdä yok imik),
Alêrlar gülmää, takmayıp maskayı.

Palaçorlar da güler, büküp belini,
Unudup kökünü, soyunu, erini,
Maskayı takana “katıp” kendini,
Annamayıp kendisindän iirenendiini.

Kıç yalayannan buluşmak
Kıç yalayannan buluştum,
Gözlerindä korku gördüm,
Alıktı pek o bakışı.
Belliydi – nestetmişti arışı!

Gözäl üzü solmuş, batmış,
Gözlerindän nurlar kaçmış,
Duramêêr raat – o hep ürkük,
Yaltıklıktan kambur, bükük.

Hiç diil kolay halkı satmaa,
Duşmannara hep asılmaa,
Otalanmış emir daatmaa,
Son-sonunda da basılmaa.

Hiç diil kolay...

Todur ZANET

PEET  KÖŞESİParlament seçimneri tanındı, ilk toplantı 22-dä oldu
Canavar ayın (oktäbri) 16-da Moldova Konstituțiya sudu (KS), inceleyip Merkez Seçim Komisiyası (MSK) tara-

fından verilän Moldova Parlamentın 2025 yılın seçimnerinnän ilgili dokumentları, deputat seçilän hepsi 101 kandi-
datın mandatlarını tanıdı.

(PAS) seçildi. Seçimdä 87 deputat pay 
aldı. İgor GROSU için – 55 oy, Alek-
sandr STOYANOGLU (“Alternativa” 
bloku) için – 32 oy.

Bundan kaarä parlament frakțiyaları 

kuruldu hem, soțialistlarlan komunist-
ların biri-birlerindän ayrılmasınnan,   
“Soțialistların, komunistların, Mol-
dovanın ürää hem gelecää patriotika 
bloku”n daalması bildirildi.

Canavar ayın (oktäbri) 10-da 
Moldova Prezidentı Maya SANDU 
verdi 2025-ci yılın Milli Premiya-
larını 11 kişiyä, ani büük ustalık 
gösterdilär türlü uurlarda.

Moldova Respublikasının istoriya 
akılını geniştirmektä hem kultura var-
lıını paalılıştırmakta üst olan katkıları 
için, 2025-ci yılın Milli Premiyası ve-
rildi İgnat KAZMALIya da, Gagauzi-
yanın Avdarma küüyün istoriya mu-
zeyin kurucusuna, Avdarma küüyün 
istoriyasını annadan kiyadın, staliniz-
ma hem 1946-1947 Moldova SSRında 
aaçlık için bilim statyaların avtoruna. 

İgnat KAZMALIya 2025-ci yılın Milli Premiyası verildi

rafından hem başka bir Moldovada 
kuvettä bulunan kuruluşu tarafından 
ofițial açıklama yok.

Ama ortaya sızdırılan bilgilerä 
görä, Alexandru MUSTEAȚA ilktän 
yarım saat kadar Halk Topluşu Başı 
Dimitriy KONSTANTİNOVlan neleri 
sä lafetmiş. Sora da, binanın üçüncü 
katına kalkıp, İspolkom azalarınnan 
söz tutmuş.

Şüpä var, ani bu buluşmalarda açık-
landı Gagauziya öndercilerin Moldo-
vada zapaya koyulan “ŞOR” partiya-
sının başı İlan ŞORlan ilişkileri hem 
onun kanadı altında bulunan politika 
partiyalarına zakon dışı yolunnan para 
akıdılması.

Diil lääzım pek akıllı olmaa an-
namaa deyni, ani bu buluşmak-
ta, bezbelli, Gagauziya Başkanın 
konusu hem Gagauziya (Gagauz 
Yeri) Avtonom-teritorial Bölgesinin 

gelecäännän ilgili soruşlar da ortaya 
koyuldu. Lafedilän soruşların arasın-
da olmalı Gagauziya Halk Topluşuna 
eni seçimnär vardı hem Komrat-Ki-
şinev dialogun enidän başladılaması 
için Halk Topluşun parlamentlar arası 
çalışmak grupasını masya oturtmak 
hem onun yolunnan lääzımnı kararlar 
aldırtmak konusu da. 

Şüpeleniler, ani bu buluşmada Ki-
şinev tarafından baskı altında bulunan 
Gagauziya Radio hem Televideniye 
(GRT) cümne Kompaniyasının do-
layandakı durum da ortaya koyul-
du. Herliim bu da öläsaydı, lääzım 
beklemää, ani GRTya baskı taa da pek 
aarlaşacêk.

SİS direktoru Alexandru MUSTEA-
ȚA kendisinin ansızdan bu gelişi 
için presaya hiç bir açıklama yapmaa 
istämedi.

PATRET: Komrat Moldova Radiosu

Moldova SİS direktoru Alexandru MUSTEAȚAnın 
Gagauziyaya ansızdan gelmesinin ardında ne var?

Canavar ayın 23-dä Moldova güvennik hem informaţiya slujbasının (SİS) direktoru Alexandru MUSTEAȚA 
Gagauziyaya ansızdan gelip, Gagauz Yeri Başkannık komitetı hem Halk Topluşu binasına uuradı. Bundan sora Ca-
nabisi Komrattakı SİS bölümünä hem Gagauziya polițiya Upravleniyasına da gitti, bildirer moldovalı presa.

Gagauziyada “Aaçlık kurbannarını Anmak Günü”
2019-cu yıldan beeri, Canavar ayın (oktäbri) 19-da Gagauziyada bakılêr sovet rejımının tarafından 1946-1947 yıllarda gagauzlara karşı zorlan yapılan 

aaçlık genoțidını anmak için “Aaçlık kurbannarını Anmak Günü”, angısı için kararı 2019-cu yılın Canavar ayın (oktäbri) 15-dä kabletti ozamankı Gaga-
uziya Halk Topluşu.

1946-1947 yıllarda gagauzlara 
karşı zorlan yapılan aaçlık genoțidını 
anmak için Canavar ayın (oktäbri) 
19-da Baurçuda, “Aaçlık kurbanna-
rını Anmak Günü” çerçevesindä bir 
sıra geçti – “Güç sayfa Gagauziya-
da: 1946-1947”.

Aaçlık kurbannarını Anmak Günü” 
çerçevesindä yapılan “Güç sayfa Ga-
gauziyada: 1946-1947” sırasında pay 
aldılar Baurçu gimnaziyasının üüredi-
cileri, 9-cu klasta üürencileri hem baş-
ka baurçulular.

Urun çannarı onnar ötsünnär!
Aslıyı dünneyä 

essinnär!
Neleri geçirdik 

görsünnär!
Neçin yas tutêr ana-

lar bilsinnär!
“Aaçlık kurbannarını 

Anmak Günü” bakılması 
için kararı 2019-cu yılın 
Canavar ayın (oktäbri) 
15-dä kabledilän zako-
nun kolaylıınnan Baurçu 
küüyündä dä 2021-ci yıl-
da koyuldu bu uurda bir 
anmak taşı.

“Aaçlık kurbannarını 
Anmak Günü” – bu gün 
istoriyada ayırı bir gün.

Gagauziyada 1946-
1947 yıllarda hepsi ya-
şayannarın may yarısı 

aaçlıktan öldü. Gagauz küülerindä taa 
çok insan kaybeldi, nekadar başka do-
laylarda. Baurçu küüyümüzdä 7500 
insandan 3000 insan kabaatsız kurban 
oldular bu titsi aaçlık vakıdında. Bü-
tün Moldovada bu sayı büüdü 200 bin 
kişiyädäk.

“Biz sayrêrız, ani önemni aklımız-
da tutmaa o çirkin vakıtları. Bunun 
için lääzım bu gün ortak kardaşlık 
mezarlarında birär mum tutuşturmaa 
hem anmaa hepsi aaçlık vakıdın kur-

bannarını. Bu bizim ruh uurunda bor-
cumuz o insannarın önündä, angıları 
gömülmedilär hristian adetlerinä görä. 
Olacêydı islää, ki Avtonomiyanın her-
bir yaşayanı bilsin o zor vakıtlar için, 
angılarını geçirdi gagauz halkı”.

Şindiki zamanda Avtonomiyada 
yaşlı insannar annadêrlar o çirkin za-
mannar için, çünkü gençlär da bilsin 
hem ansın bu insannarı...

Lüdmila KARAPUNARLI,
Baurçu küüyün gimnaziyası

Avdarma küüyün istoriyası muze-
yin kanadı altında yapılan bu tombar-
lak masada pay aldılar Moldovadan, 
Gagauziyadan hem Pridnestrovya-
dan bilim insannarı, aaraştırmacılar, 
muzeycilär, yazıcılar hem cümne in-
sannarı.

Profesor Virciliu BIRLADEANU-
nun hem Avdarma istoriya muzeyin 
kurucusunun İgnat KAZMALInın 
moderatorluunda yapılan bu tombar-
lak masanın aar musaafiri oldu Mol-
dova kultura ministrusu Serdjiu PRO-
DAN.

Avdarma küüyündä aaçlık, represiyalar hem kaldırmalar için tombarlak masa
Canavar ayın (oktäbri) 19-da, “Aaçlık kurbannarını Anmak Günü” 

çerçevesindä Avdarma küüyündä yapıldı bir tombarlak masa toplantısı, an-
gısının konusuydu Moldova SSRında aaçlık, represiyalar hem stalinist kal-
dırmalar.

Lițeyin “İstoriya sedefleri” hem 
“Muzeycilär” krujoklarını götürän 

üürediciykalar Praskovya Dimitriev-
na DOYKOVA, Matröna Nikolaevna 

Kongaz: 1946-1947 yıllarda aaçlık kurbannarını unutmêêrız
Canavar ayın (oktäbri) 19-da, “Aaçlık kurbannarını Anmak Günü” 

çerçevesindä, Kongaz Todur Zanet adına teoretik lițeyin üüredicileri hem 
üürencileri 1946-1947 yıllarda gagauzlara karşı zorlan yapılan aaçlık 
genoțidın kurbannarını andılar.

Baurçu: neleri geçirdik görsünnär!

BARGAN, Agafya Vasilyevna GAY-
DARCI hem bu krujoklara gidän 7-ci 
“A” hem “B” klaslarından üürencilär, 
aaçlık kurbannarını anmaa deyni, Kon-
gaz mezarlıına gittilär.

Bu insannar baş iilttilär zorlan 
yapılan aaçlıktan ölän kongazlıların 
önündä hem onnarın ortak mezarına 
çiçek koydular hem da burada mum 
yaktılar.

Marina Semönovna SEMÖNOVA, sän 
o insansın, ani halizdän erindä bulunêrsın 
hem bütün kuvedini koyêrsın kulturamıza 
zaametlerinä, onun üüsek uurlara kaldırıl-
masına, sonsuza götütülmesindä hem bü-
tün dünnedä tanınmasına.

Senin bu ürek sıcaklıınnan zaametlerin 
– dolayında bulunan insannara deyni büük 
hem eşi olmayan parlak bir örnek hem can 
sıcaklıı.

Marina Semönovna SEMÖNOVA, bü-
tün ürektän kutlêêrım Canabini bu gözäl 
günnän. Saalık hem uzun ömür sana hem 
yakınnarına! Bir da baaşış bendän:

Bu proekt verdi kolayını za-
naat uçilişçesindä “Kuvancılık 
bölümü”nü hem Moldovaylan Gaga-
uziya üürencilerinä kuvancılık zana-
atını üürenmeyä geniş yolu açmaa. 
Bundan kaarä, uçilişçenin bulunduu 
dolay erlerdä kendilerin ustalıını 

Bakuda olan bu forumda pay alan 
kultura, bilim, cümne hem politika 
uurunda karılar önä sürdülär karıların 
katılmasında kultura, üüredicilik hem 
biznes soruşların incelenmesini. Ga-
gauziyadan karıları bu forumda temsil 
etti Gagauziya kultura Upravleniyası-
nın başı Marina SEMÖNOVA.

Bu önemni forumun temel ko-
nusu oldu – karıların arasında ma-
rafetlik diişmekleri, kultura varlıın 
korunmasında hem geliştirilmesindä 
karıların rolü, üüredicilik inițiativaların 
kaavileşmesindä hem birleşik kultura 
alanı yaratmakta dialog kurmak.

Canavar ayın (oktäbri) 2-dä Ga-
gauziya kultura Upravleniyası, Mol-
dova Respublikasının Etnografiya 
hem dolaylı tabiat istoriyası Milli 
muzeyinnän ortaklıkta, Gagauzi-
yanın Regional resim Galereyasın-
da Gagauziya muzeycilerinä deyni 
“Erindeki muzeylerdä etnografiya 
hem tabiat varlıkların esaba alın-
ması hem paaya koyulması” adlı bir 
trening seminarı yaptı.

Bu seminar Moldova Respublikası-
nın Etnografiya hem dolaylı tabiat is-
toriyası Milli muzeyindä aslıya çıkarı-
lan “Erindeki muzeylerdä etnografiya 
hem tabiat varlıkların esaba alınması 
hem paaya koyulması” programasının 
çerçevesindä oldu.

Treningin uuruydu – Gagauziyadan 
muzeycilerin zaametçilik ustalıklarını 
üüseltmää, fondlarlan işlemektä, esaba 
almakta hem korumakta büünkü günä 
uygun kaluplar göstermää, biri-birleri-
nin marafetlerinnän paylaşmaa.

II-ci Halklararası “Türk dünnä-
sında Kadın Çalıştayı” forumuna kat-
kıda bulundular: Türkiye kultura hem 
turizma ministerlii, TİKA (Türk İşbir-
lii hem Koordinaţiya Agenstvosu Baş-
kannıı), YTB (Yurtdışı Türklär hem 
Soy Topluluklar Başkannıı), TÜRK-
SOY (Halklararası Türk Kulturası 
Kuruluşu), DATÜ (Dünneyin Mes-
hetin Türkleri Birlii), GİKAD (Kip-
ra Türk Biznes Kadınnar Dernää), 
TÜRKKAB (Türk Kadın Bilimcileri 
Dernää), İstanbul Gedik Universite-
tı hem İstanbul Azerbaycan Dostluk 
Dernää.

keskinnetmää deyni kuvancılara kur-
salar da açılacek.

Lääzım urgulamaa, ani kuvancılara 
kolaylık veriler 178 gektar tarlalarda 
ekili olan semiçkalardan hem başka 
bal çiçiklerindän hem da dolayda bu-
lunan salkım daalrından bal toplamaa.

TİKAnın yardımınnan Gagauziyada 
“Kuvancılık bölümü” açıldı

TİKA (Türk İşbirlii hem Koordinaţiya Agenstvosu Başkannıı) yardımın-
nan Gagauziyanın Çadır kasabasının zanaat uçilişçesindä kuvancılıklan il-
gili bir proekt başarıldı.

II-ci Halklararası “Türk dünnäsında
Kadın Çalıştayı” forumu Bakuda oldu

Canavar ayın (oktäbri) 2-3 günnerindä, “Umay Ana Türk Dünnäsı Ka-
dınnar Birlii”n koordinatorluunda, Azerbaycanın başkasabasının Hazar 
universitetında geçti II-ci Halklararası “Türk dünnäsında Kadın Çalıştayı” 
fotumu, angısına katıldı türk dünnäsının 15 devletindän hem memleketindän 
karı kulluu insannar.

Marina SEMÖNOVA, duuma Günün 
kutluca olsun!

Canavar ayın (oktäbri) 21-dä duuma gününü kutladı Gagauziyanın Kul-
tura upravleniyasının Başı Marina Semönovna SEMÖNOVA, angısı ken-
di ömürünü baaşladı gagauz kulturasının incelemesinä, korumasına hem 
ilerlemesinä.

ONDA VAR
BÜÜK BİR ANALIK 

Marina SEMÖNOVAya
İnsannıına şaşêr insan,
Bukdaradan da olmaz, aman!
Gülär üzlü, kırnak hem pak,
Sıra geldiinän – sert hem yımışak!
Anasından kopma yalpak uşak.

Onda var büük bir analık,
Aylesinä o pek yanık.
İş başında o tetiktä,
Bulêr keyfi dinnenmektä.
Çay, kofe sütlän içmektä.

Gezer şakaylan cebindä,
Herbir lafı da erindä.
Maana bulmaa o bilmeer hiç –
Ana tüüyä girmiş piliç.
Hadi kaldır, buyur hem iç!

İnsannıına şaşêr insan,
Bukadaradan da olmaz, aman!
O bakışın derin, büülü,
Buna şaşêr küçüü, büüyü!
Duuma eri – Çeşmäküüyü!

Saygılarımnan, Todur ZANET

Muzeycilerä annadıldı nicä lääzım 
cümneylän işbirlii kurmaa hem türlü 
üüredicilik hem dä bilim-aydınnadıcı 
proektları aslıya çıkarıp, muzeylerä taa 
çok insan çekmää.

Muzeycilerä trening seminarı yapıldı

Bakarak muzeylärlän ilgili bıldır-
kı Bilim-praktika konferențiyasına, 
buyılkı “KULTURA VARLII: istori-
ya hem büünkü zaman” Bilim-prak-
tika konferențiyasında pay aldılar 
Moldovadan hem Gagauziyadan 
muzeycilär hem muzeylärlän arhivlar 
işçileri, aaraştırmacılar, bilim-aka-
demik zaametçileri, bibliotekacılar, 
adetlerimizlän türkülerimizi koruyan 
türkücülär hem ansamblilär, başka 
kultura insannarı.

Bilim-praktika konferențiyasının 
açılışını yaparak, Gagauziya kultu-
ra Upravleniyasının başı Marina SE-
MÖNOVA dedi: “Gagauzlarda var bir 
derin fikirli söleyiş: “Açan kök kaavi 
– dallar da örüyer”. Dallar – o kuru-
luşlar, angıları yardımcı olêr korumaa, 
ilerletmää hem toplamaa gelän evlat-
boylarına: koraflı kilimneri, dokuma 
peşkirleri, halk rubalarını, avadannık-
ları. O zenginnikleri, ani yıl-yıldan 
incelenerlär hem korunêrlar muzeyle-
rin izmetçileri tarafından”.

Üç dildä – gagauzça, romınca 
hem rusça – geçän hem gagauz hal-
kın kultura varlıının korulmasına, 
incelenmesinä hem tanıtmasına adanan 
Bilim-praktika konferențiyanın çalış-
ması pek genişti. Onun programasında 
oldu iki diskusiya paneli, muzeycilerin 
master-klasları, interaktiv görüşmelär 
hem gagauz halkın adetlerinnän ilgili 
eni kiyatlarlan tanışmak.

I-ci diskusiya paneli: «Роль му-
зеев в сохранении и продвижении 
культурного наследия и развитии 
национальной идентичности» 
(“Kultura varlıın korunmasında 

hem milli kimnik geliştirilmesinin 
tanıdılmasında muzeylerin rolü” – 
çeviri “Ana Sözü”).

Panelin moderatoru – Anna RUS-
SU, Gagauziya kultura Upravleniyası-
nın kultura kuruluşların çalışmalarının 
monitoring hem analiz Servicin başı.

Panelin spikerleri:  
Mariya KAPAKLI, Beşalma kü-

üyün Dimitriy KARAÇOBAN adına 
istoriya hem etnografiya muzeyin mu-
zeografı;

Natalya MUTAF, V. A. Derkaç 
adına istoriya hem tarafı aaraştırma 
muzeyin direktoru;

Sofya PANÇEVA, Ütülü küüyün 
istoriya hem tarafı aaraştırma muzeyin 
direktoru;

Petru VİKOL, Moldova Respubli-
kasının Etnografiya hem dolaylı tabiat 
istoriyası Milli muzeyin direktoru.

II-ci diskusiya paneli: «Музей 
как образовательная платформа: 
передача памяти будущим по-
коления» (“Muzey bir üüredicilik 
platforması olarak: gelän evlatboy-
larına akılı aktarmak” – çeviri “Ana 
Sözü”).

Panelin moderatoru – Anna RUS-
SU, Gagauziya kultura Upravleniyası-
nın kultura kuruluşların çalışmalarının 
monitoring hem analiz Servicin başı.

Panelin spikerleri:  
Olga TRANDAFİLOVA, Avdar-

ma küüyün istoriya muzeyin direktoru;
Anna ZADIR, Başküüyü (Kirso-

va) M. Tuzlov adına lițeyin üüredicilik 
bölümün başı, istoriyada hem cümne 
terbiedilmesindä üürediciyka;

Evgeniya LÜLENOVA, Gagauzi-
yanın Pötr DRAGANOV adına Merkez 
bibliotakasının baş bibliotekacıykası;

Kristina GODOROJA, Moldova-
nın Material olmayan kultura varlıın 
korunması hem tanıtması Milli merke-
zin Folklor arhivının başı;

Tatyana KONDRATOVA, Kon-
gaz küüyün Süleyman DEMİREL 
Moldo-türk teoretik liţeyin 12-ci 
klasta üürenciykası, liţey dumasının 
başı.

Bilim-praktika konferențiyasında 
insannarı tanıştırdılar Çeşmäküyün is-
toriya hem etnografiya muzeyin hazır-
ladıı iki kiyatlan: “Masallar gibi gelir, 
ama masal diildir... Çeşmä küüyün 
düün adetleri” hem “Tarladan sofra-
yadan ekmään uzun yolu. Ekmek – 
dünneyin temeli”.

Konferențiya sırasında Gagauziya-
nın folklor ansamblileri adetlärlän ilgi-
li sıraları gösterdilär hem gagauz halk 
türkülerini çaldılar.

Anılmış Gagauz folkloru türkücüy-
kası Födora Borisovna DUKAL hem 
onun yanında yola çıkan insannar ta-

rafından Kazayak küüyündä “Sevda” 
ansamblisinin kurulmasının 30-cu 
yıldönümünnän ilgili olarak, 2016-cı 

Kazayakta 10-cu “Sevda dalgaları” festivali oldu
Canavar ayın (oktäbri) 12-dä Kazayak küüyün Kultura evindä geçti 10-

cu Halklararası “Sevda dalgaları” festivali.

“KULTURA VARLII: istoriya hem büünkü zaman” 
Bilim-praktika konferențiyası

Ceviz ayın (sentäbri) ayın 30-da Başküüyü (Kirsova) küüyündä, Gagauziya kultura Upravleniyasının çalışmalarınnan, geçti pek meraklı bir sıra: 
«КУЛЬТУРНОЕ НАСЛЕДИЕ: история и современность» (“KULTURA VARLII: istoriya hem büünkü zaman” – çeviri “Ana Sözü”) Bilim-prakti-
ka konferențiyası, angısı denk geldi Başküüyü (Kirsova) küüyün iki kultura merkezinin –  küüyün istoriyası muzeyi hem “Ana-Boba evi” muzey evi – 
yıldönümnerinä.

yılın Orak ayın (iyül) 17-dä Kazayak 
küüyündä 1-ci Halklararası “Sevda 
dalgaları” festivali yapıldı.

2025-cı yılın Canavar ayın 
(oktäbri) 12-dä dä bu festivalin 10-su 
oldu, neredä pay aldılar Gagauziya-
dan, Moldovadan hem Ukraynadan 35 
ansambli. Bundan kaarä, bu küüyün 
lițeyin hem gimnaziyasının üüren-
cilerinin hem dä küüyün muzeyinin  
zaametlerinnän festivaldä Gagauz halk 
giyimnerin gösterisi oldu.

 Uydurma teoriyalara görä, bu antropomorf geog-
lifı peydalanmış eni eradan 1500 yıl (kimi bilgilerä 
görä 9000 yıl) öncä hem onun yapılmasında pay al-
mışlar Tivanako denilän kultura zamanında yaşayan-
nar hem inkalar halkı.

Erindeki legendaya görä Tarapaka – bu bir Tanrı. 
Tarapaka Tanrısı, brakıp büünkü Peru devletin Titi-
kaka gölünü, yollanmış Çili devletin poyraz tarafına, 
burada yaşayan kızıl derileri korumak için. Onuştan 
o indeețlar kendilerinin pagın Tarapaka Tanrının si-
masını “Cerro Unitas” yamacında yapmışlar.

Ama bundan kaarä büünkü gündä “Tarapaka” ge-
oglif için başka türlü fikirlär dä ortada dolaşêr: ki-
misi deer – bu bir şaman figurası, kimisi deer – bu 
UFOlara yol gösterän çizi, kimisi deer – bu bir robot 
figurası, kimisi deer – bu skafandraya giimni bir kos-
monavt figurası.

Esaba alarak, ani Rim Papası kendi önnüünä Ta-
rapaka simasını diktirmiş hem onu önä sürmüş, gene 
dä bu bir Tanrıdır. Pagın tanrısı da olsa – Tanrıdır. 
Zerä o Tanrı olmaydı Rim Papası kendi önnüündä 

onu dikmeyeceydi hem önä sürmeyeceydi. Bu dikiş 
hem önä sürmäk ortada birkaç soruş peydalandırêr: 
Tarapaka kimin Tanrısı: inkaların mı, Vatikanın mı? 
Vatikanın sa, ozaman katoliklik ne demäk? Pagın 
Tarapaka Tanrısı hem Vatikanın arasında ortak bir iş 
var, demäk. Acaba ne işidir?

Akademik Todur ZANET

MERAKLI: Vatikanın pagın Tarapaka Tanrısınnan ne işi var?
 “Tarapaka” ya da “Atakama Devi” – bu Çili devletin Atakama çolun “Cerro Unitas” yamacında 

bulunan hem büünkü günädän dünnedä en büük olan bir dev antropomorf geoglifı (wikipediyaya görä 
– 86 metra uzunnu hem 40 metra genişlii boyunda) sayılêr.

Kendi kararlarında Kişinev 
Apeläțiya Palatasının daavacıları açık-
ladılar: “Kişinev Boyukan sudun ta-
rafından alınan kararlarına Evgeniya 
GUȚULun advokatların aalaşmalarını, 
kabul edilmäz olarak, ret etmää”.

Gagauziya Başkankasının Evge-
niya GUȚULun advokatı Natalya 
BAYRAM, urgulayarak, ani Evgeni-
ya GUȚUL kafes ardında “zakonsuz” 
bulunêr, jurnalistlerä bölä bir açık-
lama yaptı: «Тем более, что нужно 
выявить новые обстоятельства, о 
которых лично я узнала недавно. О 
том, что на стадии уголовного пре-
следования Евгении Гуцул было 
предложена сделка, при которой 
присутствовали Драгалин, Пели-
ван, и ее адвокат Банару. И было 
сказано: «сдаете мандат башкана 
и все уголовные дела прекращают-
ся»» (“Üstelik, lääzım üzä çıkarmaa 
eni durumnarı, angılarını kendim diil 
çoktan üürendim. Onu, ani Evgeni-
ya GUȚULa karşı ceza aaraştırma-

Gagauziya kultura Upravleni-
yası açıkladı, ani “Gagauz dilinin 
kullanmak sferasının genişledilme-
si için” Zakonunu ömürä geçirilmäk 
zaametleri çerçevesindä, Gagauz 
literaturasının ilerletmesindä hem 
populärizațiyasında hem da yazıcılara 
arka olmak uurunda katkılarda bulun-
mak üzerä, Gagauziyada “Lääzımnı 
kiyat – 2025” konkursuna yol veriler.

Gagauz dilinin kullanmak sferası-
nın genişledilmesi için Komisiya bil-
direr, “Lääzımnı kiyat – 2025” kon-
kursunda ödüllär bu nominațiyalarda 
verilecek:

1. “En islää peet toplumu”
– uşaklar için – 5 000 ley.
– büüklär için – 7 000 ley.
2. “En islää annatmalar”
– uşaklar için – 5 000 ley.
– büüklär için – 7 000 ley.
3. “Dokumental publițistika” – 7 

000 ley.
4. “Yılın yazıcısı” – 8 000 ley.
Yaratmaların verilecek sırası hem 

vakıdı: 2025-ci yılın Canavar ayın 14-
dü – Kasım ayın 10-nu arası.

sı zamanında Canabisinä, Dragalin, 
Pelivan hem onun advokatı Banaru-
nun orada bulunduunda, bir annaş-
ma teklif ettilär. Denilmiş: “Başkan-
nık mandatından atılêrsınız da hepsi 
ceza işleri vazgeçiler”” – çeviri “Ana 
Sözü”).

Evgeniya GUȚULun advokatı 
taa açıkladı, ani onnar teklif etmişlär 
Apeläțiya Palatası çaarsın hem sesle-

sin o marturları, angılarını ilk basamak 
sudu seslemää istämedi.

Kişinev Apeläțiya Palatası sudunun 
hiçbir oturuşuna Gagauziya Başkanka-
sını Evgeniya GUȚULu getirmeerlär 
dä  Canabisi, kapalı olarak, Kişine-
vun №13 kapanından vidio baalatı 
yolunnan onnarda pay alêr, ne verme-
er kolayını onun advokatları hemen 
kendisinnän danışmaya girsinnär.

Apeläțiya Palatanın şindiki kararı: GUȚUL kalêr kapalı
Başlayıp Canavar ayın (oktäbri) 8-dän beeri Kişinev Apeläțiya Palatası inceleer Gagauziya Başkankasının Ev-

geniya GUȚULun advokatlarının Canabisinä karşı alınan 7 yıl kapan kararına karşı  apeläțiyalarını da, şindilik 
Apeläțiya Palatası tarafından alındıı kararlar – onnarı ret etmää.

“Dünnä yaşlılar günü”ndä insan-
nar savaşêrlar taa bir kerä göstermää 
saygılarını yaşlı insannara hem pay-
laşmaa onnarlan can sıcaklıklarının 
bir damnasınnan. Onuştan Canavar 
ayın (oktäbri) 1-dä, “Dünnä yaşlılar 
günü” çerçevesindä, Kongaz Todur 
Zanet adına teoretik lițeyin 2-ci “A” 
hem 4-cü “A” klaslardan üürencilär, 
klas önderciykaları İvanna UZUNnan 

hem Anastasiya ÇOBANOVAylan 
bilä, dolaştılar Gagauziyanın Kongaz 
küüyündä açık olan AO “KONKOR-
DİYA. Cümne Proektı” (“Concordia. 
Proiecte Sociale”) proektın “Umut 
evi” acızgannık kuruluşunda bulunan 
yaşlı insannarı.

Uşaklar onnara baaşış getirdilär 
hem dä yaşlı insannarın önündä bir 
konțert gösterdilär.

Can sıcaklıklarının bir damnasınnan 
yaşlı insannarlan paylaştılar

Birleşmiş Milletlär Birliin (BMB) kararına görä, 1991-ci yıldan beeri Ca-
navar ayın (oktäbri) 1-dä bakılêr “Dünnä yaşlılar günü”.

“Lääzımnı kiyat – 2025” 
konkursuna yol verildi



Canavar ayın 14-16 günneri ara-
sında Serbiya devletin Novi-Sade 
kasabasında UWW (United World 
Wrestling) kanadı altında olan 
grappling güreşindä dünnä çempio-
natında Gagauziyadan güreşçi kom-
ratlı Aleksandr ROMANOV çempi-
on oldu.

130 kg aarlaadan kategoriyasın-
da güreşän Aleksandr ROMANOV 
sıravardı ensedi Azerbaycan (12:1), 
Grețiya (2:0) hem Rusiya (5:1) güreşç-
lerini. Finalda da, 7:1 ukraynalı Alek-
sandr KOLDOVSKİYi enseyip, dünnä 
çempionu oldu hem altın medalii ka-
zandı.

Canavar ayın 25-26 gecesindä 
saat 4:00-tä, saatları bir saat geeri 
geçirip, Moldova kış vakıdına geçti.

Bakmadaan, ani 2020-ci yılda Ev-
ropa Birlii Parlamentı aldı kararı EBya 
girän devletlerdä yaz hem kış vakıdına 
geçmektän vazgeçmää, onnar kendi-
lerinin kararına tüküreräk, Evropayı 
genä kış vakıdına geçerdilär.

Bu iş benzeer ona, ani yorganı uzalt-
maa deyni, onun bir ucundan kesip, o 
kesilän parçayı obür ucuna eklemää.

Dünneyin anılmış ekonomistleri 
hem energetikları artık çoktan çannarı 
düüyerlär, ani bu kış-yaz hem yaz-kış 
saatlarına geçmäk halizdän bir komedi-
ya işi oldu hem onun faydası okadar az, 
ani bu geçmenin hiç bir maanası yok.

Serbiyanın Nove-Sade kasabasında geçän 
serbest güreştä Dünnä Çempionatın U-23 yaşı-
nadan gürşçilerin arasında 70 kg kategoriyasın-
da Moldova için güreşän Gagauziyanın Kıpçak 
küüyündän duumalı güreşçi Aleksandr GAY-
DARLI Kuba (12:2), Kırgız (14:3) hem Kazah-
satn (10:3) güreşçilerini enseyip, çempionatın 
bronza medalisini kazandı.

United World Wrestling (UWW) açıklamala-
rına görä bu Aleksandr GAYDARLInın halklara-
rası yarışmalarında üçüncü medalisi oldu (bıldır 
Serbiyda olan U-20 serbest güreştä Evropa Çem-
pionatında hem bu yıl Bulgariyanın Samokov 
kasabasında geçän U-20 serbest güreştä Dünnä 
Çempionatında gümüş medalilerini kazandı).

Bu yıl Ceviz ayın 27 – Cana-
var ayın 2 günnerindä Tbilisidä 
(Gruziya) geçti karma asker düüşü 
zanaatları “2025 IMMAF dünnä 
çempionatı” (2025 IMMAF World 
Championships), neredä Moldova 
komandasında olarak, pay aldı-
lar Gagauziyadan da asker düüşü 
sportsmennarı.

Sevindirici o, ani ozaman, açan 
IMMAF (International Mixed Martial 
Arts Federation) kendi istoriyasında 
çempion titullarını sadecä ikincilää 
ofițial olarak verer, Gagauziyadan 
sportsmen hem Komrat “Lion Com-
rat” kickboxing Klubun karma asker 
düüşçüsü Andrey AVRAMOV kendi 
kategoriyasında “2025 IMMAF dünnä 
çempionatı”nda 1-ci oldu hem, ofițial 
olarak, IMMAF çempion titulunu kab-
letti.

Kendi trenerı Eduard KÖSÄnin 
yardımınnan yıllar boyunca bu çem-
pionatlaa gidän Andrey AVRAMOV, 
çempionatta sıravardı Gruziya, Ukray-
na, Bulgariya, Uels hem Azerbaycan 
sportsmennarını ensedi.

Kutlama sırasında pay aldılar bütün Gagauziyadan 
üüdericilär, şkola hem uşak başçaları zaametçileri. Bu insan-
nara tatlı sözlärlän danıştılar Gagauziya Halk Topluşun Başı 
Dimitriy KONSTANTİNOVA, Gagauziya İspolkomu Pred-
sedatelin birinci yardımcısı İlya UZUN, Gagauziya üüredi-
cilik Upravleniyanın başı Natalya KRİSTEVA hem devlet 
insannarı.

Halklararası Üüredici Günün bakmasında üüredicilerin 
uuruna çok gözäl laflar sölendi, zaametleri tanındaı hem on-
nar için şükür edldi.

En islää üüredicilerä bu gündä türlü ödüllär verildi: Mol-
dova Respublikasının üüredicilik hem aaraştırma ministerliin 
gramotaları, Gagauziyanın “Mihail Çakir” ordennarı, “Zaa-
met şanı” medalileri, “Gagauziyanın şannı vatandaşı” adla-
rı, “Gagauziyanın kıymetli pedagogu” adları, Başkanın hem 
Halk Topluşun gramotaları hem Gagauziya üüredicilik Up-
ravleniyanın gramotaları.

Bundan kaarä, kutlamak sırasında “Pedagogika aylesi” 
proektına katılannarı ödülledilär hem “Genç üüredici – 2025” 
gençleri kutladılar.

Bu gözäl sırada hepsini zalda bulunannarı şennetilär uşak 
oyun hem muzıka ansamblileri.

Her yılın Ceviz ayın (sentäbri) üçüncü cumêrtesindä 
dünnäda bekılêr Dünnä Temizlik Günü (World Cleanup 
Day). Bu gündä insannara teklif ediler dolayı temizlemäk 
mecisindä pay alsınnar da yaşadık erlerin dolaylarını pak-
lasınnar.

Dünnä insannarın arasında katıldılar bu temizlemäk kom-
paniyasına Gagauziya insannarı da. Onnar topladılar plastik 
torbaları hem şişeleri, türlü alüminiy kutularını, içkilerdän 
kalan şişeleri hem taa çok başka boklukları, angılarını bu te-
mizlik mecisinä sırasına katılmayan eriflär, kesinniklän, hiç 
düşünmedään paklandıkları erlerindä sıbıdêrlar.

Dünnälan barabar Dünnä Temizlik Günündä temizlemäk 
kompaniyasında pay aldılar Kongaz “Varvara Topal” gimnazi-
yasının üürencileri hem üüredicileri dä, angıları büük havezlän 
Kongazın Sıır sokaanın (şindi Lenin sokaa) temizlenmesindä 
hem Yalpug derenin çayırının paklamasında büük zaametlär 
koydular.

Belliki, pak diil orada, neredä paklêêrlar, ama pak orada, 
neredä temizlii koruyêêrlar. Onuştan: Bokluk atmayın! Ardı-
nıza erinizi toplayın! Temizlii koruyun!

Ömürünü üüredicilää baaşlayan üreklär
Canavar ayın (oktäbri) 2-dä Komradın kultura Evindä geçti bir yortulu sıra, neredä Gagauziyanın üüredici-

lerini kutladılar Canavar ayın 5-dä bakılan Halklararası Üüredici Gününnän hem andılar onnarı, kim ömürünü 
üüredicilää baaşladı.

Dünnä Temizlik Günündä 
temizlemäk mecisi

Andrey AVRAMOV
asker düüşü çempionu

Aleksandr ROMANOV 
dünnä çempionu!

Aleksandr GAYDARLIda dünnä
çempionatın bronza medalisi

Canavar ayın 20-27 günneri arası Serbiyada geçän serbest güreştä Dünnä 
Çempionatında Aleksandr GAYDARLI U-23 bronza medalisini kazandı.

Bir ucundan kesip,
obür ucuna ekledilär

“Gagauz masalları: masaldan ma-
sala” kiyadın tanıtmasının başında, 
sırayı götürän Gagauziyanın anılmış 
incäzanaat insanı hem artistkası Ele-
na DANACI, ilk sözü verdi bu gözäl 
kiyadı hazırlayana Akademik Todur 
ZANETä, angısı annattı bu yaratma-
nın hazırlanması için hem “Bürüncük” 
uşak teatrusundan Damir ÇERNİOG-
LUnun soruşlarına cuvap verdi. 

Canabisi bildirdi, ani “Gagauz ma-
salları: masaldan masala” kiyadı ha-
zırlandı Gagauziya kultura Upravleni-
yasının başı Marina SEMÖNOVAnın 
teklifinä görä hem tiparlandı Gagauzi-
yanın “Gagauz dilinin kullanmak sfe-
rasının genişledilmesi için” Zakonun 
ömürä geçirilmesi çerçevesindä. Todur 
ZANET açıkladı, ani 29 masal içinä 
alan hem bölä gözäl donaklı bu kiya-
dın temelindä en önemni eri kaplêêr 
gagauzların büük yazıcısı Nikolay 
BABOGLU tarafından hazırlanan iki 
kiyattan folklor: “Gagauz folkloru” 
(1969) hem “Masallar” (1991). Bun-
dan kaarä burayı girdi masallar Valen-
tin MOŞKOVun “Nareçiya Bessarabs-

kih gagauzov”  kiyadından (1904) hem 
Todur ZANETin “GAGAUZLUK: 
Kultura. Ruh. Adetlär” (2010) hem da 
“Gagauzların kayıp olan dilinin hem 
kultura adetlerinin Moldovada korun-
ması” 1-ci kiyadından (2017) masallar. 
Donaklandı kiyat bizim anılmış olan 
en büük resimcimizin Dimitri SAVAS-
TİNın resimnerinnän.

Todur ZANET candan-ürektän şü-
kür etti “Gagauz masalları: masaldan 
masala” kiyadın düzeldicisinä (korek-
toruna) Natalya KİVELä hem kiyadın 
mizanpajını hem kabın dizaynasını ya-
pan Marina DİMİTRİUya da.

Bundan sora tanıdılan kiyada girän 
iki masalı annadıldı. Çeşmäküü uşak 
başçasının terbiediciykası Svetlana 
MADJAR annattı masalı “Dädunun 
hem babunun evi”, Kongaz “Cızdırık” 
ansamblisindän Kseniya PANAİTOVA 
da annatı masalı “Padişahın oolu hem 
üç kızkardaş”.

Tanıtmanın bitkisindä söz verildi 
Gagauziya kultura Upravleniyasının 
başına Marina SEMÖNOVAya, angısı, 
şükür edäräk Todur ZANETä, ani büük 
zaamet koydu bu masal toplumu başa 
çıkarılsın deyni, dedi: “Bana deyni bu 
kiyat – diil sade bir baskı. Bu benim 
saygım dedelerä, ana dilinä, manimä, 
angısından başladı masala sevgimin 
özel istoriyası. Bän inanêrım, ani bu 
kiyat yardım edecek unutmamaa, ki-
miz biz, neredän geldik hem ne iş için 

lääzım koruyalım kendi folklorumuzu 
hem geçmişimizi”.

Prezentațiyanın sonunda Todur ZA-
NET bu sırada hepsi pay alannara baaş-
ladı bu gözäl kiyadı hem Canabilerinä 
onnarı imzaladı.

“Gagauz masalları: masaldan masala” – 
taa boyaya kokan taazä kiyat

Canavar ayın 14-dä Gagauziyanın Regional Galereyasında geçti prezentațiya eni duan hem taa tipografiya bo-
yasına kokan taazä bir gagauz folklor kiyadına – “Gagauz masalları: masaldan masala”. Kiyadın tanıtmasında pay 
aldılar Gagauziya kultura Upravleniyasının zaametçileri, gagauz dilindä üüredicilär hem terbiedicilär, bibliotekacı-
lar hem başka kultura insannarı, studentlar hem üürencilär.


